                                    Челтерәгез чишмәләр.
        Максат: суның табигый байлык, изге җир икәнлеген балаларга

                       төшендерү;  
                       чишмәләргә сак караш, мәхәббәт тәрбияләү; 

                       табигать матурлыгын  күрә , аңлый белергә өйрәтү.

        Сүзлек өстендә эш: кизләү, мосафир.

         Җиһазлар: китаплар, чишмә рәсемнәре; ребуслар, мәкальләр

                            язылган плакатлар, чишмә сулары.

         Алдан эшләнгән эшләр: әңгәмә үткәрү, чишмә рәсемнәре ясау.

                                       Дәрес барышы

Магнитафон язмасында “Чишмә” җыры (Кадыйр Даян шигыре, Мөслим Вәлиев көе) куела.
-Балалар, әйтегез әле, бу җырда сүз нәрсә турында бара?

-Җырны кем башкара? (балалар җавабы)

  Әйе, димәк без сезнең белән авылыбызның мул сулы чишмәләре белән танышырбыз.

-Ягез әле, авылыбызда ничә чишмә бар икән?- шуларны искә төшерик әле. (балалар җавабы).

   Әйе, безнең авылыбызда чишмәләр күп. Чишмәләр- барлык төр сулыкларның башлангычы, тукландыра торган чыганагы. Чишмә яшәүдән туктаса, елга күлләрдә су бетәчәк, авылда ямь калмаячак.

-Балалар, чишмәне икенче төрле ничек атыйлар?  (балалар җавабы)

   Әйе, бик дөрес “кизләү” дип тә йөртәләр.
-Чишмәләргә улаклар ни өчен куялар?

- Ни өчен чишмә янына агачлар утырталар?(балалар җавабы)

  Балалар, авылыбызның нинди урамга урнашуын игътибар иткәнегез бармы? Мондый матур урынны борынгы бабаларыбыз озак эзләгәннәр бит. Күрәсез, алар теләсә кайсы урында төпләнмәгән. Авыл булып утыру өчен якында гына урманы, болыны, инеше, салкын чишмә чыга торган җайлы калкулыклары булган урын кирәк икән.
   Авылның  иң изге газиз бер өлеше итеп, яратып, халык чишмәләргә ягымлы исемнәр дә кушкан: Буралы чишмәсе, Бөтнек чишмәсе, Камалый,  Тегермән, Изгеләр, Шәмсегаян чишмәләре. Бу чишмәләрнең һәрберсенең тарихы бар. Хәзер шулар белән танышыйк.

  -Ягез әле, балалар сез чишмәләр тарихын әби-бабалардан сорашып, язып килдегез. Хәзер шулар белән танышыйк.

  (Балалар чыгышы)

   Әйе һәр чишмәнең тарихы кызыклы. Балалар! Чыннан да искиткеч матур бит авылыбызның табигате. Безнең бабаларыбыз акыллы кешеләр булганнар. Чишмә- суларны күз карашыдай саклаганнар.  Балалар, безнең шагыйрьләребез чишмәләр турында матур-матур шигырьләр дә иҗат иткәннәр. Мин сезне Г.Афзалның “Чишмә башы” шигыре белән таныштырасым килә.

   Бер эсседән качып,

   Бер суыктан,

   Кыргыйлыктан җаннар көйгәндәр

   Тау астыннан чишмә тибеп чыккан,

   Бер яхшылык булсын дигәндәр.

Тау итәген ярып чишмә типкән,

Салкын гына суы саф көмеш

Челтер- челтнр итеп агып киткән,

Дөнья буйлап киткән саф килеш.

    Анда килеп намаз укыганнар

    Мосафирлар дога кылганнар.

    Чишмә башы- изге урын диеп

    Тәсбих әйтеп торган урманнар  

  Шигырь буенча әңгәмә.
-Чишмә нинди урын?

-Ни өчен мосафирлар дога кылган?

-Ни өчен дөнья буйлап киткән?

Әйдәгез әле, чишмә турында белгәннәребезне тикшереп карыйк.

  (Ребуслар чишү)

(Магнитафон язмасында кошлар сайравы, чишмә челтерәве ишетелә).

-Тыңлагыз әле балалар, сихри чишмәнең теле булса, ул сезгә менә нәрсәләр әйтер иде:

    Без ага башлаганга күп еллар үтте, элекке матурлыгыбыз югала бара, суларыбыз кими, ярларыбыз җимерелә, чишмә башларыбыз томалана.

   Хайваннар күбебезгә баса, имгәнәбез, суыбыз җир астына кача. Безнең тирә- юнебезгә рәшәткәләр кирәк. Төбебезнең ел саен чистартылуын телибез. Вак һәм эре елгаларга су бирер идек, чөнки вак елгаларыбызның суы бетүгә таба бара. Тирә-юнебезгә агачлар утыртсыннар иде. Агач үсмәгән урында дым юк, дым юк җирдә су булмый. Бабайлар заманында безгә күбрәк әһәмият бирелә иде. Кайчандыр балалар да яныбызга килеп, чишмә башларыбызны чистарталар иде. Хәзер алар мопед, велосипедларга утырып, кырыебыздан выжлап кына үтәләр. Безнең янга килү, безне карау өчен күп вакыт кирәкми югыйсә- дип әкрен генә челтерәүләрен дәвам итәләр.
  Чишмәләр челтерәвеннән, аларның шундый зарларын ишеткәндәй булдым.

 -Чишмәләр ни өчен кирәк?

 -Ни өчен читтән кайткан кешеләр дә чишмә суын яратып эчәләр?
-Мосафирлар, ягъни юлаучылар ни өчен чишмә янына туктап ял итәләр?

                      (Балалал җавабы)

             Нәтиҗә:

   Әйе, юлаучылар да арган җаннарына чишмә суыннан көч алып ял итеп китәләр. Чишмәләр игътибарга аеруча мохтаҗ. Сызылып аткан җәйге авыл таңын сәламләп каршылаган зәңгәр чишмәләр җыры кемгә генә якын түгел, кемнең генә күңел кылларына тәэсир итми кала икән?

    Әйдәгез балалар, көмеш һәм саф сулы чишмәләребезгә ярдәм итик, чистартыйк, аларның җыры беркайчан да тынмасын иде.
